
Regnava allôa in Lisboña ô re Giovanni,

In voxe de magnanimo e prudente,

Ma fan spesso anche i re meno tiranni

Erroî de chêu graviscimi e de mente,

Se non stan avvertii contro i inganni

D’un ministro o i regîi d’un confidente:

O mæ piano ô fu visto, examinôu

Dä corte e da-ô re mæximo approvôu.

Eppù persuaso ô l’ëa da un conseggê

Iniquo a n’affîdâ l’esecuzion

D'un piano importantiscimo a un foestê,

Ch’ô poiva fâ un regallo ä so nazion

De quanto (ô disse) ô l'aviæ forse lê

Scoverto e conquistôu ne-a spedizion,

E rende quella ciù potente a-e speise

E con danno do regno portogheise.

Chì a-ô Monarca besêugna che rinfacce

Un de quelli spropoxiti e pastissi,

Che ne-i astri satelliti son macce,

Ma ne-i astri primarii son ecclissi:

Lê se mostrava un ommo de due facce,

Da lê stesso i so vanti ëan compromissi

Lodando un piano chi ëa da mi prodûto

Pe arröbâmene intanto a gloria e ô frûto!



106

Oh! quanto mai pe-ô ciù s'inganna a gente,

Quando a ciamma magnanimo un sovrano

Pe un’opea boña, o uña virtù apparente,

Ch’esageran ô poeta e ô cortigiano;

Mentre ä prêuva ô se mostra finalmente

O vano, o vile, o iniquo, o disumano;

D’un bell’idolo idea d’öu o d’argento,

Chi ha l'anima de færo, o ô l’è vêuo drento!

